Comparecencia do Sr. vicepresidente da Igualdade e do Benestar, para informar dos resultados da reunión que prevé realizar o vindeiro día 28 de febreiro co ministro de Administracións Públicas

O señor FERNÁNDEZ LEICEAGA: Buenas tardes, señora presidenta.

Señores deputados, a verdade é que coincido en que trátase de xestionar a situación creada polo bloqueo, por parte –desde a nosa opinión, desde a nosa posición– do Partido Popular, da reforma estatutaria, bloqueo que suscita unha dificultade para a ampliación e o reforzamento do noso autogoberno no novo marco creado por unha sucesión de reformas estatutarias noutras comunidades autónomas, que permiten a estas dar un impulso, digamos, considerable á súa capacidade de autogoberno. 

A verdade é que a resposta que se dá desde a Xunta de Galicia, desde a Vicepresidencia da Xunta de Galicia, ten que ver, en primeiro lugar, co contido e, en segundo lugar, co método. Co contido, en primeiro lugar, por canto afecta, digamos, ao nivel competencial de que dispón a nosa Comunidade Autónoma. Nós cremos que existen varios argumentos que permiten avalar a posición da Xunta de Galicia, que permiten ver con satisfacción, con carácter positivo, o camiño emprendido. En primeiro lugar, xa se decía no frustrado debate estatutario, e debemos repetir hoxe aquí, non debemos perder a nosa posición no grupo de cabeza das comunidades autónomas. A construción do Estado autonómico ten avanzado desde finais... desde fai máis de vinte e cinco anos, por medio, digamos, dun sistema en que un grupo de comunidades autónomas 

dun sistema en que un grupo de comunidades autónomas máis avanzadas, máis presurosas, pola súa tradición, pola súa historia, pola súa vontade de autogoberno, emprenden un camiño, se distancian das demais e pouco a pouco estas van aproximando a súa posición ás primeiras, que unha vez que son alcanzadas se plantexan novos retos.

Galicia, pola súa condición de nacionalidade histórica, estivo sempre no pelotón de cabeza, estivo sempre nas primeiras posicións. Hoxe, debido xustamente ao bloqueo da reforma estatutaria, ao bloqueo que, repito, desde a nosa opinión plantexou o Grupo Popular nesta Cámara, Galicia corre o risco de quedarse atrás. Corre o risco non só de que comunidades autónomas que compartían con ela esa posición de cabeza, como Cataluña, vaian moito máis alá, senón que incluso algunhas outras que tradicionalmente tiñan un nivel competencial inferior ao da nosa comunidade autónoma, gracias á aprobación dun estatuto reformado nos próximos meses, consigan sobrepasarnos, ir máis adiante que nós.

Por eso está ben explorar todas as posibilidades que a plasticidade da Constitución española permite, por unha cuestión de servicio aos intereses dos cidadáns, para organizar mellor o exercicio das competencias, para organizar mellor os poderes públicos, nun estado tan descentralizado como o que temos hoxe. 

Hai que dicir, ademais, que esto se fai no marco da iniciativa que ten acordado o Goberno, creo lembrarme, en novembro do ano 2005, e que despois foi refrendada por este Parlamento. Se plantexaba naquel momento, xa se lembrou, 75 competencias, das que agora se abordan 10. Houbo previamente, desde o ano 2002, pronunciamentos do aquel entón partido gobernante en favor tamén da ampliación substancial do noso autogoberno. Non houbo as obras que acompañasen a estos pronunciamentos, pero si, en todo caso, a partir dese ano, a partir do ano 2000-2002, pronunciamentos en favor da ampliación dese autogoberno. E hai que dicir que o propio, a propia maioría gobernante daquela, a maioría que daquela tiña o Partido Popular, pois plantexaba 40 competencias das que 16 eran absolutamente urxentes, prioritarias, algunhas das cuais coinciden xustamente coas dez competencias que desgranou hoxe don Anxo Quintana.

Hai que dicir tamén que na ponencia do Estatuto se estableceron consensos que parecían sólidos no seo da ponencia, consensos amplios en relación con algúns destos aspectos. Na ponencia do Estatuto, que nós entendemos que despois foi desautorizada pola dirección do Partido Popular, se establecían consensos por exemplo en relación coa Confederación Hidrográfica do Miño, en que se plantexaba que se podía crear un novo organismo de conca con sé en Galicia, organismo no que a Comunidade Autónoma tiña que ter unha participación acorde co seu peso no conxunto da conca que este organismo debería regular. Se plantexaba tamén reforzar a capacidade de execución en materia de salvamento marítimo por parte da Comunidade Autónoma de Galicia nun marco de colaboración, de cooperación, con outras comunidades autónomas e, sobre todo, coa Administración xeral do Estado. Se plantexaba tamén, beneficiándose da distinción entre a titularidade e a xestión do dominio público marítimo-terrestre –ao igual que fai o estatuto catalán–, que a Comunidade Autónoma puidera asumir máis competencias en materia de xestión deste dominio público, completando aquelas que xa hoxe ten. Se plantexaba tamén, no caso dos centros de investigación ou dos arquivos e museos, combinar unha aposta por unha transferencia daqueles centros, arquivos ou museos nos que a comunidade autónoma tivese un interés prioritario e razonable con unha participación na xestión para coxestionar aqueles outros que o Estado desexase reservar baixo o seu manto pero que tivesen presencia na comunidade autónoma. Todo esto formaba parte dos traballos da ponencia do Estatuto. 

Por tanto, nós vemos de forma moi positiva que se manteñan os compromisos estatutarios e somos partidarios, ademais, de avanzar no que podemos chamar un autonomismo cooperativo buscando fórmulas para que, ao mesmo tempo que se amplía o autogoberno, poidamos fomentar unha maior participación na xestión dos asuntos que afectan directamente aos nosos intereses, participación en cooperación coa Administración xeral do Estado e que esto permita mellorar a calidade de vida dos nosos cidadáns, mellorar o noso benestar e facer unha xestión máis eficiente dos servicios públicos. 

Sen dúbida a descentralización tan avanzada que ten experimentado o Estado autonómico nos últimos vintecinco anos abriu un espazo para o que podemos chamar o federalismo competitivo, para a competencia, que a veces é simple emulación e outras veces ten unha forma sen dúbida máis agresiva de competencia entre comunidades autónomas –para esto non se precisa nada máis–; pero tamén abriu un espacio, que hoxe se pon de manifesto con crudeza, para a necesidade de articular a cooperación entre os distintos niveis en que se organiza un estado tan descentralizado como o noso. 

A nosa visión do que é o noso estado é un sistema cuasi federal no que a axuda mutua debe ser un instrumento básico no que a solidariedade debe funcionar entre os distintos niveis da administración, no que as distintas comunidades autónomas entre si e coa Administración do Estado deban colaborar. Por eso é tan importante, por unha parte, a creación de esquemas multilaterais de cooperación –o dicía o propio vicepresidente–, indo máis alá das conferencias sectoriais ou da propia Conferencia de Presidentes das Comunidades Autónomas, que teñen tido efectos tan positivos para nosa comunidade nos últimos tempos, indo máis alá desto, organizar foros multilaterais de cooperación, organizar, así mesmo, espazos de colaboración con outras comunidades autónomas –é un exemplo o cumio recente entre as comunidades autónomas de Galicia e de Asturias– e organizar tamén esquemas de relación coa Administración xeral do Estado que permitan facer unha defensa permanente dos nosos intereses. 

A verdade é que, se somos capaces nos próximos tempos de reforzar o noso autogoberno cun esquema cooperativo, de superar o bloqueo plantexado na reforma do Estatuto e de organizar a cooperación existente, teremos dado un paso importante neste camiño, superando as trabas que a situación política española e galega puxo na reforma do Estatuto.

Nada máis e moitas gracias.
